
ZAMON SHAKLLARINI YASOVCHI MORFEMALAR
PARADIGMASI

          Harakat bilan uning amalga oshadigan vaqti orasidagi munosabatni ifodalovchi morfema zamon yasovchi morfema deyiladi; bunday morfemalar tizimi zamon yasovchilari paradigmasini tashkil etadi. Fe'lning zamoni harakat amalga oshadigan vaqtni obyektiv vaqtga nisbat berib belgilanadi, bunda nutq payti o‘lchov qilib olinadi: harakat nutq paytidan oldin voqe bo‘lgani ifodalansa, o‘tgan zamon deb, nutq paytida voqe  bo‘layotgani ifodalansa, hozirgi zamon deb, nutq paytidan keyin voqe bo‘lishi  ifodalansa, kelasi zamon deb belgilanadi.
          Hozirgi o‘zbek tilida tom ma'noda zamon yasovchi morfemalar – aniq yaqin o‘tgan zamon shakli yasovchi -di, hozirgi zamon shakli yasovchilari  -yotir, -moqda, -yap affikslari. Zamon yasovchisi deb ta'kidlanadigan   boshqa morfemalar asli fe'lning sifatdosh, ravishdosh shakllarini yasovchi affikslar    bo‘lib, tuslovchi qo‘shilganidan keyin zamon yasovchisi vazifasiga  o‘tadi, zamon yasovchilari paradigmasining vakiliga aylanadi.   Hozirgi adabiy o‘zbek tilida fe'lning sifatdosh, ravishdosh shakllari qatoriga   qo‘shilmaydigan -di affiksi ham asli sifatdosh shakli yasovchisi bo‘lgan.
        Demak, tarixni ko‘zda tutib fikr yuritsak, fe'l zamonlari yasovchilari asli asosan fe'lning sifatdosh, ravishdosh shakllarini yasovchi affikslardan o‘sib chiqqan. Bu affikslar hozirgi adabiy o‘zbek tilida sifatdosh, ravishdosh shakli yasovchisi  vazifasini ham, zamon yasovchisi vazifasini ham bajaradi.  Ikki har xil vazifani bajarishidan tashqari, bu affikslar ifodalaydigan ma'nolar orasida ham ma'lum farqlar mavjud. Eng muhimi shuki, bu affikslar - boshqa-boshqa paradigmalarning (fe'lning boshqa turkumlarga monand shakllarini yasovchi morfemalar paradigmasining va zamon shakli yasovchi morfemalar paradigmasining) vakillari. Sifatdosh, ravishdosh shakli yasovchisi sifatida bu affikslar sintaktik mohiyatga ega, zamon yasovchisi sifatida esa morfologik mohiyatga ega. Yuqorida aytilgan farqli belgi-xususiyatlarni hisobga olib hozirgi adabiy o‘zbek tilida ikki vazifani bajaradigan bir affiks haqida emas, balki har xil mohiyatga ega ikki affiks haqida gapirish o‘rinli.
       Zamon yasovchilari paradigmasi juda murakkab bo‘lib, o‘z ichida kelasi zamon, hozirgi zamon, o‘tgan zamon subparadigmalariga ajraladi. Bular orasida kelasi zamon subparadigmasi – eng sodda tuzilishli. Bu subparadigmalar morfemalarining o‘zaro ierarxiyasini (bir-biriga asos bo‘lishini) hisobga olib, bayonni kelasi zamon subparadigmasidan boshlash to‘g‘ri. Shuni alohida ta'kidlash lozimki, tuslovchining zamon yasovchisiga hech qanday bog‘liq jihati yo‘q; lekin misol berishda tuslovchi keltirilmasa, affiksning zamon yasovchisi ekani ko‘pincha ochiq ko‘rinmay qoladi. Masalan, -b affiksi zamon yasovchisi ekani undan keyin tuslovchi qo‘shilsa-gina aniq  bo‘ladi: gapirib – gapiribman kabi. Shuning uchun misollar tuslovchi  qo‘shilgan holda keltirildi.
       Kelasi zamon shakllari quyidagicha yasaladi:
[bookmark: _GoBack]1) –a -y affiksi bilan yasaladi; kelasi zamonning boshqa turlaridan modal ma'no ifodalanmasligi bilan farq qiladi, shunga ko‘ra sof aniq kelasi zamon shakli deyiladi: gapir + a + man, so‘zla + y + man kabi. Bu zamon shakli hozir voqe bo‘lib turgan harakatni ham ifodalaydi: Qiziqib qarayman kabi. Shuni hisobga olib bu shakl hozirgi-kelasi zamon shakli deb ham yuritiladi. Bunday yasalgan shakl umumzamon ma'nosini ham ifodalaydi: Qush sayraydi kabi.
2) -r affiksi bilan yasaladi; harakatning kelgusida bajarilishi noaniq tarzda, ehtimol tarzida ifodalanadi, shunga ko‘ra taxminli kelasi zamon shakli deyiladi: gapir + ar + man, so‘zla + r + man kabi. Bo‘lishsizlik qo‘shimchasidan keyin bu affiksning -s allomorfemasi qo‘shiladi: gapir + ma + s + man kabi.
Tarixan bu zamon shakli bilan harakatning doimiy tarzda albatta  ro‘yobga chiqishi ma'nosi ifodalangan: Odam qadrin mehnat oshirar (Maqol)  kabi.
 3) -digan affiksi bilan yasaladi, fe'l asosiga –a -y ravishdosh yasovchisi
orqali qo‘shiladi; kelgusida amalga oshishi mo‘ljal qilinayotgan harakatni ifodalaydi,  shunga ko‘ra mo‘ljalli kelasi zamon shakli deyiladi: gapir + a + digan
+ man, so‘zla + y + digan + man kabi. Bu affiksdan oldin (quyida izohlangan
boshqa affikslardan oldin ham) –a -y ravishdosh yasovchisining qo‘shilish sababi sifatdosh bayonida aytildi.
4) -(y)ajak affiksi bilan yasaladi: gapir + ajak + man, so‘zla + yajak + man kabi. Bu zamon shakli harakatning kelgusida albatta ro‘yobga chiqishini ifodalaydi; shunga ko‘ra qat'iy kelasi zamon shakli deyiladi. Kelasi zamonning bu shakli cheklangan holda – adabiy tilning rasmiy nutq turida ishlatiladi.
        Hozirgi zamon shakllari bilan aniq hozirgi zamon ma'nosi ifodalanib, quyidagicha yasaladi:
 1) -yotib affiksi bilan yasaladi, bu affiks fe'l asosiga –a -y ravishdosh affiksi
orqali qo‘shiladi: gapir + a + yotib + man, so‘zla + y + yotib + man kabi. Keyingi misoldagi kabi yasalishda yonma-yon kelgan ikki yy tovushi bir tovushga singishadi: so‘zla + y + yotib + man > so‘zlayotibman kabi. Hozirgi zamonning bu shakli bilan harakatning oldinroq boshlanib, hozir uzluksiz davom etib turganligi ma'nosi ifodalanadi.
2) -yap affiksi bilan yasaladi. Asli -yap - mustaqil affiks bo‘lmay, -yotib affiksining tovush jihatidan o‘zgargan ko‘rinishi: -yotib affiksi boshlanishidagi
y tovushi o‘zicha saqlangan, oxiridagi b tovushi p tovushiga, o tovushi a tovushiga almashgan, oradagi ti tovushlari talaffuz qilinmay qo‘ygan: -yotib > -yap. Farg‘ona dialektiga mansub bu affiks keyinchalik adabiy til affiksi mavqeiga ega bo‘ldi. Asli -yotib affiksidan ajralib chiqqan -yap affiksi ham fe'l asosiga –a -y ravishdosh affiksi orqali qo‘shiladi: gapir + a + yap + man, so‘zla + y + yap + man > so‘zlayapman kabi. -yotib affiksi bilan yasalgan zamon shaklidan farqli holda -yap affiksi bilan yasalgan zamon shakli  harakat oldin boshlanib, hozir uzluksiz davom etishi ma'nosini emas,  harakat hozir amalga oshish holatida ekani ma'nosini ifodalaydi.
3) -yotir affiksi bilan yasaladi. Bu affiks ham fe'l asosiga –a -y ravishdosh affiksi orqali qo‘shiladi: gapir + a + yotir + man kabi. Bu yerda ham qator kelgan yy tovushlari singishadi: so‘zla + y + yotir + man > so‘zlayotirman kabi. Hozirgi zamonning bu shakli -yotib affiksi bilan yasaladigan zamon shaklidan faqat adabiy tilning rasmiy nutq turiga mansubligi bilan farqlanadi.
4) Holat anglatuvchi yot-, o‘tir-, tur-, yur- fe'llaridan hozirgi zamon shakli -b ravishdosh affiksi bilan yasaladi: yot + ib + man kabi. Bu to‘rt holat fe'lidan o‘sib chiqqan ko‘makchi fe'llar qatnashadigan analitik grammatik shakllarda ham hozirgi zamon -b affiksi bilan yasaladi: gapir + ib + tur + ib + man kabi. Hozirgi zamonning bu shakli bilan davomiylik ma'nosi ifodalanadi.
5) -moqda affiksi bilan yasaladi. Bu affiks fe'lning otdosh shakli yasovchisi-moq affiksining -da o‘rin kelishigi affiksi qo‘shilgan shaklidan o‘sib chiqqan bo‘lib, harakatning davomli ekani ma'nosini ifodalaydi. Hozirgi zamonning bu shakli adabiy tilning rasmiy nutq turida ishlatiladi: gapir + moqda  + man kabi.
6) -yotgan affiksi bilan yasalib, -dir gumon yuklamasi qo‘shilgan holda ishlatiladi: gapir + a + yotgan + dir + man. Bu shakl bilan harakatning oldin va hozir amalga oshgani gumonli tarzda ifodalanadi.
        O‘tgan zamon subparadigmasi murakkab shakl yasalishi tizimiga ega bo‘lib, dastlab o‘tgan zamonning birlamchi yasalish tizimini va ikkilamchi yasalish tizimini ajratish kerak. Birlamchi tizim – affikslar bilan yasalish, sintetik grammatik shakllar tizimi; ikkilamchi tizim – asosan edi affiksoidi bilan hosil qilinadigan analitik grammatik shakllar tizimidir.
      Tarixan er- fe'li mavjud bo‘lib, keyinchalik bu fe'l leksik ma'no anglatish xususiyatini va shu bilan birga undan turli shakllar yasalishi xususiyatini yo‘qotgan. Bu ikki hodisani nazarda tutib ushbu fe'l to‘liqsiz fe'l deyiladigan bo‘lgan. Hozirgi o‘zbek tilida to‘liqsiz fe'l degan fe'l yo‘q, faqat e- fe'l asosidan hosil qilingan edi, ekan, emish affiksoidlari mavjud. Bulardan tashqari, easosidan
hosil qilingan esa, emas ham mavjud bo‘lib, allaqachon alohidaalohida til birligiga: esa – ta'kid yuklamasiga, emas – inkor morfemasiga aylangan. Bulardan emas bo‘lishsizlik ma'nosini ifodalaydigan affiksoid sifatida ishlatiladi. Uch affiksoid – edi, ekan, emish garchand asos (e-) va affiks (-di, -kan,-mish) qismlaridan tashkil topgani aniq sezilib tursa ham, bunday ma'noli qismlarga ajratilmaydi, yaxlitligicha affiksoid deyiladi. Bu affiksoidlarning ishlatilish doirasi ancha keng bo‘lib, shu jumladan fe'lning uzoqroq o‘tgan zamon shakllarini yasashda qatnashadi, analitik shakl hosil qiladi.
           O‘tgan zamonning sintetik shakllari quyidagicha yasaladi:
1) -di affiksi bilan yasaladi. Bunda harakatning nutq paytidan biroz oldin aniq amalga oshgani ifodalanadi, shunga ko‘ra aniq yaqin o‘tgan zamon shakli deyiladi: gapir + di + m kabi.
2) -gan affiksi bilan yasaladi. Bunda harakatning nutq paytidan ancha oldin amalga oshgani ifodalanadi; aniq yaqin o‘tgan zamon va uzoqroq o‘tgan zamondan farqlab ushbu zamon yasalishini shartli ravishda aniq old o‘tgan zamon deb nomlash mumkin: gapir+gan+man kabi. Bu zamon shakliga –dir gumon yuklamasini qo‘shish bilan harakatning aniq bajarilganiga gumon bildiriladi: gapir + gan + dir + man kabi.
3) -b affiksi bilan yasaladi. Bunda harakatning nutq paytidan oldin amalga oshganidan keyinchalik xabardor bo‘lish ma'nosi ifodalanadi, shunga ko‘ra shartli ravishda darak old o‘tgan zamon shakli deb nomlash mumkin: gapir +ib + san kabi.
        1. O‘tgan zamonning analitik grammatik shakllari asosan edi affiksoidi bilan hosil qilinadi. Bu affiksoid fe'lning o‘tgan zamon shakllariga ham, hozirgi zamon shakllariga ham, kelasi zamon shakllariga ham qo‘shilib, asosan uzoqroq o‘tgan zamon ma'nosini ifodalashga xizmat qiladi:
         O‘tgan zamonning -di affiksi bilan yasaladigan sintetik shakli edi affiksodi
bilan ishlatilmaydi. Qolgan ikki sintetik shaklga edi affiksoidi qo‘shilib, o‘tgan zamonni yana ham oldingiroq o‘tgan zamon sathiga  ko‘chiradi:
1) -gan affiksi bilan yasalgan aniq old o‘tgan zamon shakliga qo‘shilib, bu shakldan uzoqroq aniq o‘tgan zamon ma'nosi ifodalanadi: gapir + gan + edi + m kabi.
2) -b affiksi bilan yasalgan darak old o‘tgan zamon shakliga qo‘shilib, bu shakldan uzoqroq darak o‘tgan zamon ma'nosi ifodalanadi: gapir + ib + edi + m kabi. So‘zlashuv tilida bu shakl tovush o‘zgarishlariga uchrab, gapiruvdim tarzida talaffuz qilinadi. Bu yerda b tovushi v tovushiga, undan oldingi i tovushi u tovushiga almashadi, e tovushi talaffuz qilinmaydi.
      2. edi affiksoidi hozirgi zamonning quyidagi shakllariga qo‘shiladi,                                                                                        arakatning amalga oshish payti hozirgi zamon ma'nosi ichki qirra sifatida saqlangan holda oldingiroq (uzoqroq) o‘tgan zamon sathiga ko‘chiriladi:
1) -yotib affiksi bilan yasalgan shakliga qo‘shiladi: gapir + a + yotib +  edi + m (gapirayotuvdim) kabi;
2) -yotir affiksi bilan yasalgan shakliga qo‘shiladi: gapir + a + yotir +edi + m kabi (Bu shakl juda oz ishlatiladi);
3) Holat fe'llarining -b affiksi bilan yasalgan shakliga qo‘shiladi: o‘tir +ib + edi + m (o‘tiruvdim) kabi;
4) -moqda affiksi bilan yasalgan shakliga qo‘shiladi: gapir + moqda +edi + m kabi (Bu shakl oz ishlatiladi).
5) -yotgan affiksi bilan yasalgan shakliga qo‘shiladi; gapirayotgandirman shaklidan farqli holda bu yerdagi yasalishda -dir gumon yuklamasi qatnashmaydi:
gapir + a + yotgan + edi + m kabi.
3. edi affiksoidi kelasi zamonning -a-y affiksi bilan yasaladigan shakli (sof kelasi zamon shakli) bilan ishlatilmaydi. Kelasi zamonning quyidagi shakllariga qo‘shiladi:
1) -digan affiksi bilan yasalgan mo‘ljalli kelasi zamon shakliga  qo‘shiladi: gapir + a + digan + edi + m kabi. Bunda kelasi zamon uzoqroq  (oldingiroq) o‘tgan zamon sathiga ko‘chiriladi.
2) -r affiksi bilan yasalgan shakliga qo‘shiladi: gapir + ar + edi` + m kabi. Bunday shakldan taxminli emas, balki davomli (takroriy) o‘tgan zamon ma'nosi ifodalanadi: Yoshligimda Chig‘atoy darvozaga ko‘p kelar edim kabi.
    Analitik zamon shaklida edi affiksoidi o‘rniga ekan, emish affiksoidlarini ishlatish mumkin:
1) ekan affiksoidini ishlatish bilan eshitilganlik, keyin ma'lum bo‘lganlik  ma'no qirrasi ifodalanadi: gapir + gan + ekan + man kabi;
2) emish affiksoidini ishlatish bilan ishonchsizlik ma'no qirrasi ifodalanadi: gapir + gan + emish + man kabi.
          Xullas morfologik shakllardan faqat kesimlik kategoriyasigina gapning mohiyatiga tegishli bo’lganligi sababli usiz gap shakllanishi mumkin emas.

